
Saya bersyukur di atas keizinan Allah SWT dan rahmat junjungan Nabi 
Muhammad SAW, buku ini dapat diterbitkan bagi kemudahan dan 
rujukan semua pihak yang berkenaan.

Pelaksanaan Modul Bersepadu Kursus Praperkahwinan Islam (MBKPI) 
di seluruh Malaysia diselaraskan melalui Garis Panduan Pelaksanaan 
Kursus Praperkahwinan Islam. Garis Panduan ini telah dibangunkan 
melalui beberapa siri bengkel dan sesi libat urus bersama Jabatan Agama 
Islam Negeri (JAIN) seluruh Malaysia. Kepentingan penyelarasan ini 
dibuat bagi memastikan pelaksanaan modul yang efektif dan bersepadu 
seluruh Malaysia dapat dijayakan.

Pematuhan Garis Panduan ini adalah tertakluk juga kepada penganjur 
kursus, penceramah sebagai pengendali kandungan modul dan juga 
peserta yang menghadiri kursus selain JAKIM dan JAIN. Ekosistem yang 
menyeluruh ini bertujuan memastikan penglibatan semua pihak dalam 
melaksana kursus yang berkualiti dan pematuhan terhadap pelaksanaan 
Garis Panduan ini dimaksimumkan.

JAKIM merakamkan penghargaan dan ucapan ribuan terima kasih 
kepada seluruh Jabatan Agama Islam Negeri-negeri atas kerjasama 
dan kebersamaan dalam menyediakan satu program pendidikan dan 
bimbingan awal kepada pasangan yang berhasrat untuk mendirikan 

PRAKATA
KETUA PENGARAH

rumah tangga. Kebersamaan ini menunjukkan kepentingan memberikan 
khidmat terbaik kepada masyarakat yang menjadi agenda utama dalam 
perkhidmatan awam, sama ada di peringkat persekutuan mahu pun 
peringkat negeri.

Semoga Allah SWT jua yang akan membalas segala usaha semua 
pihak dalam menghasilkan penerbitan Garis Panduan ini.

DATIN PADUKA HAJAH HAKIMAH BINTI MOHD YUSOF

1.	 TUJUAN

Garis Panduan Pelaksanaan Kursus Praperkahwinan Islam ini 
disediakan sebagai rujukan dan panduan yang seragam kepada 
Jabatan Agama Islam Negeri (JAIN), penganjur, penceramah dan 
peserta Kursus Praperkahwinan Islam di dalam dan di luar negara.

Garis Panduan ini mula berkuatkuasa pada 13 Jun 2024. 

2.	 LATAR BELAKANG

Pelaksanaan Kursus Praperkahwinan Islam yang bermula tahun 
1997 adalah sebahagian daripada inisiatif Kerajaan dalam usaha 
untuk menyediakan platform bimbingan bagi pasangan yang bakal 
mendirikan rumah tangga untuk mengetahui tentang ilmu awal rumah 
tangga serta perundangan keluarga Islam. Cadangan pelaksanaan ini 
mula dibincangkan menerusi satu platform muzakarah antara JAKIM 
dan Jabatan Agama Islam Negeri (JAIN) sebagai pihak berkuasa 
agama di Negeri berkaitan usaha untuk memantapkan institusi 
kekeluargaan Islam di Malaysia sekitar tahun 1990-an. Persidangan 
Ketua-ketua Jabatan Agama Islam Negeri-negeri yang bersidang 
pada 17 April 1996 telah bersetuju supaya Modul Bersepadu Kursus 
Praperkahwinan Islam (MBKPI) diterima pakai secara seragam di 
seluruh Malaysia. 

Dalam usaha memastikan penyelarasan tersebut, JAKIM telah 
menyediakan Garis Panduan Bagi Prosedur Pentadbiran Perkahwinan 
Penceraian dan Ruju’ yang menyatakan dalam Perkara C. Prosedur 
Pentadbiran Perkahwinan “Pendaftar Perkahwinan, penceraian dan 
Ruju’ hendaklah memastikan pasangan bagi warganegara Malaysia 
yang mengemukakan permohonan mereka untuk mendapatkan 
kebenaran berkahwin telah menghadiri kursus dan memiliki Sijil 
Kursus Pra Perkahwinan MBKPPI”.

Sehingga kini, JAKIM dan JAIN sentiasa berusaha menyelaras dan 
menambahbaik aspek pelaksanaan Kursus Praperkahwinan Islam 
ini dari sudut peruntukan undang-undang, kandungan modul serta 
lain-lain perkara berkaitan pentadbiran dan pengurusan pendaftaran 
perkahwinan Islam di Malaysia. Kursus Praperkahwinan Islam 
dilaksanakan menerusi Modul Bersepadu Kursus Praperkahwinan 

Islam (MBKPI). Bagi memastikan pelaksanaan kursus ini dikendalikan 
dengan berkesan maka satu Garis Panduan Pelaksanaan Kursus 
Praperkahwinan Islam telah diwujudkan.

3.	 TAFSIRAN

Bagi maksud Garis Panduan ini, melainkan jika konteksnya 
menghendaki makna yang lain: –

“Kursus” ertinya Kursus Praperkahwinan Islam.

“Kursus Praperkahwinan Islam” ertinya kursus praperkahwinan 
Islam yang berasaskan Modul Bersepadu Kursus Praperkahwinan 
Islam (MBKPI);

“JAIN” ertinya Jabatan Agama Islam Negeri  ________;

“MAIN” ertinya Majlis Agama Islam Negeri  ________;

“JKSM/N” ertinya Jabatan Kehakiman Syariah Malaysia atau Negeri;

“KAGAT” ertinya Kor Agama Angkatan Tentera;

“Modul Bersepadu Kursus Praperkahwinan Islam (MBKPI)” 
ertinya Modul Bersepadu Kursus Praperkahwinan Islam Versi 4 yang 
dibangunkan oleh JAKIM bagi pelaksanaan Kursus Praperkahwinan 
Islam di JAIN;

“Penganjur” ertinya Jabatan Agama Islam Negeri atau Kor Agama 
Angkatan Tentera atau mana-mana syarikat atau organisasi yang 
dimiliki oleh warganegara Malaysia beragama Islam dan dikeluarkan 
permit atau surat kebenaran oleh JAIN untuk menganjurkan Kursus 
Praperkahwinan Islam;

“Permit” ertinya sijil kebenaran yang dikeluarkan oleh JAIN kepada 
penganjur bagi tujuan penganjuran Kursus Praperkahwinan Islam.

“Pengarah JAIN” ertinya Pengarah Jabatan Agama Islam 
Negeri_________;   dan

“Sijil Kursus” ertinya sijil Kursus Praperkahwinan Islam yang 
dikeluarkan oleh JAIN kepada peserta yang telah mengikuti Kursus 
Praperkahwinan Islam.

4.	 PELAKSANAAN KURSUS PRAPERKAHWINAN ISLAM

Penganjur hendaklah mematuhi perkara-perkara berikut semasa 
melaksanakan Kursus Praperkahwinan Islam:

4.1	 permit masih sah tempoh;

4.2	 pelaksanaan kursus adalah selama dua (2) hari berturut-turut 
dan mencukupi tiga belas (13) jam kredit; 

4.3	 mengenakan yuran kursus tidak melebihi RM150.00 (Ringgit 
Malaysia: Satu Ratus Lima Puluh Sahaja) kepada peserta 
yang merangkumi kos bagi fail, alat tulis, sijil kursus, makan 
minum, bayaran kepada penceramah dan buku rujukan bertajuk 
Gerbang Perkahwinan terbitan JAKIM;

4.4	 jumlah peserta bagi setiap sesi kursus hendaklah mengikut 
kesesuaian tempat dan tidak melebihi dua ratus (200) orang 
tidak termasuk peserta gantian;

4.5	 menyimpan rekod maklumat peserta serta mengemukakan 
laporan pelaksanaan kursus kepada JAIN bagi tujuan 
pemantauan dan pengeluaran sijil kursus;

4.6	 mengemas kini maklumat kursus dalam Sistem Pengurusan 
Perkahwinan Islam Malaysia (SPPIM) bagi JAIN yang berkaitan; 
dan

4.7	 membayar kepada penceramah mengikut kadar yang ditetapkan 
dalam Pekeliling Perbendaharaan Bilangan 2/2005, Peraturan 
Mengenai Kadar-Kadar Dan Syarat-Syarat Bayaran Saguhati 
Kepada Pensyarah/Penceramah Dan Fasilitator Sambilan atau 
minimum RM100.00 (Ringgit: Satu Ratus Sahaja) untuk 1 jam.

Tatacara Permohonan Permit

5.	 PEMAKAIAN MODUL BERSEPADU KURSUS PRAPERKAHWINAN 
ISLAM (MBKPI)

5.1	Penganjur hendaklah mengguna pakai Modul Bersepadu 
Kursus Praperkahwinan Islam (MBKPI) seperti dalam Lampiran. 
Penganjur juga perlu mengguna pakai alat bantu mengajar yang 
telah disediakan oleh JAKIM seperti nota persembahan mengajar, 
video dan buku rujukan peserta bertajuk Gerbang Perkahwinan 
terbitan JAKIM.

5.2	Hak cipta MBKPI serta alat bantu mengajar yang lain adalah 
dilindungi serta tidak boleh dipinda, ditambah, mengeluar ulang 
(dicetak semula atau diterbitkan semula) mana-mana bahagian 
artikel atau isi kandungannya dengan apa jua cara sama ada 
secara elektronik, fotokopi, mekanik, rakaman atau cara lain tanpa 
mendapat keizinan bertulis daripada Ketua Pengarah, JAKIM.

6.	 PERMIT

6.1	Tatacara Permohonan Permit

Permohonan untuk mendapatkan permit hendaklah dikemukakan 
kepada Pengarah JAIN dengan menggunakan borang yang 
ditetapkan oleh JAIN berserta dokumen seperti yang berikut:

6.1.1	 salinan kad pengenalan pemohon yang disahkan;

6.1.2	 salinan sijil pendaftaran syarikat atau organisasi yang 
disahkan;  

6.1.3	 profil syarikat atau organisasi; 

6.1.4	 kertas Cadangan Penganjuran Kursus Praperkahwinan 
Islam; dan

6.1.5	 apa-apa dokumen lain yang difikirkan perlu atau sesuai 
manfaat bagi permohonan.

6.2	Suatu permit sebagaimana yang ditetapkan akan dikeluarkan 
kepada pemohon setelah Pengarah JAIN berpuas hati bahawa 
pemohon berkelayakan dan berkemampuan untuk menganjurkan 
Kursus Praperkahwinan Islam dan pemohon hendaklah 
membayar fi tidak melebihi RM500.00 (Ringgit Malaysia Lima 

Ratus Sahaja) bagi setiap permit tempat kursus. Sekiranya 
penganjur menubuhkan tempat kursus tambahan, bayaran fi 
yang sama akan dikenakan bagi setiap tambahan tersebut.

6.3	Pengarah JAIN boleh menolak mana-mana permohonan yang 
gagal memenuhi tatacara yang dinyatakan dalam perenggan. 

6.4	Syarat-Syarat Permohonan Permit

Pemohon yang ingin memohon permit hendaklah memenuhi 
syarat-syarat yang berikut:
6.4.1	memiliki alamat Syarikat yang berdaftar dengan 

Suruhanjaya Syarikat Malaysia (SSM) atau organisasi 
yang berdaftar dengan Jabatan Pendaftaran Pertubuhan 
Malaysia (ROS);

6.4.2	memiliki alamat tetap pejabat operasi. Sekiranya 
berpindah pejabat, syarikat perlu membuat pemakluman 
secara bertulis kepada JAIN; dan,

6.4.3	mempunyai cadangan tempat bagi Kursus 
Praperkahwinan Islam hendak dianjurkan.

6.5	Syarat-Syarat Permit
Syarat-syarat bagi permit yang telah dikeluarkan kepada 
penganjur adalah seperti yang berikut:
6.5.1	 Tempoh sah permit adalah selama satu (1) tahun dan 

hanya sah diguna pakai di tempat Kursus Praperkahwinan 
Islam yang dibenarkan sahaja;

6.5.2	 Permit hendaklah dipamerkan di tempat Kursus 
Praperkahwinan Islam sepanjang kursus tersebut 
dianjurkan;

6.5.3	 Permit tidak boleh dipindah milik, disewakan, dipinjamkan 
atau dipajak kepada pihak lain;

6.5.4	 Permohonan bagi pembaharuan permit hendaklah 
dikemukakan kepada Pengarah JAIN berserta bayaran 
fi yang ditetapkan oleh JAIN; dan

6.5.5	 Pengarah JAIN berhak menarik balik permit dengan 
memberikan notis secara bertulis kepada penganjur pada 

bila-bila masa sekiranya didapati bahawa penganjur tidak 
aktif, tidak melaksanakan Kursus Praperkahwinan Islam 
atau tidak mematuhi Garis Panduan ini atau apa-apa 
arahan lain yang dikeluarkan oleh MAIN atau JAIN dari 
semasa ke semasa.

7.	 PENGANJURAN KURSUS PRAPERKAHWINAN ISLAM DI LUAR 
TEMPAT KURSUS YANG DIBENARKAN ATAU SECARA KERJASAMA

7.1	Penganjur yang berhasrat untuk menganjurkan Kursus 
Praperkahwinan Islam di luar tempat kursus yang dibenarkan 
atau secara kerjasama perlu mengemukakan permohonan secara 
bertulis bagi mendapatkan kebenaran daripada Pengarah JAIN 
sekurang-kurangnya tiga puluh (30) hari sebelum tarikh kursus 
itu dicadang untuk dianjurkan.

7.2	Mana-mana penganjur yang telah diberikan kebenaran di 
bawah perenggan 7.1 adalah tertakluk kepada peruntukan yang 
dinyatakan dalam Garis Panduan ini.

8.	 PENGANJURAN KURSUS PRAPERKAHWINAN ISLAM DI LUAR 
NEGARA

8.1	Mana-mana penganjur yang hendak menganjurkan Kursus 
Praperkahwinan Islam di luar negara, perlu mengemukakan 
permohonan secara bertulis bagi mendapatkan kebenaran 
daripada Pengarah JAIN sekurang-kurangnya tiga puluh (30) hari 
sebelum tarikh kursus itu dicadang untuk dianjurkan dan JAIN 
perlu memaklumkan kepada JAKIM bagi tujuan penyelarasan;

8.2	Mana-mana pemohon di luar negara yang berhasrat untuk 
menganjurkan Kursus Praperkahwinan Islam di luar negara, 
perlu mengemukakan permohonan secara bertulis kepada JAKIM 
sekurang-kurangnya tiga puluh (30) hari sebelum tarikh kursus 
itu dicadang untuk dianjurkan;

8.3	JAKIM hendaklah memanjangkan permohonan di bawah 
perenggan 8.2 kepada JAIN untuk kebenaran sebelum 
dilaksanakan;



Garis Panduan Pelaksanaan Kursus Praperkahwinan Islam

7

8.4	Mana-mana penganjur atau pemohon yang telah diberikan 
kebenaran  adalah tertakluk kepada peruntukan yang dinyatakan 
dalam Garis Panduan ini; dan

8.5	Penganjur atau pemohon hendaklah mengemukakan laporan 
mengenai pelaksanaan kursus kepada JAIN dan JAKIM setelah 
kursus tersebut selesai dilaksanakan.

9.	 SYARAT-SYARAT TEMPAT PENGANJURAN KURSUS  
PRAPERKAHWINAN ISLAM

Tempat penganjuran Kursus Praperkahwinan Islam hendaklah 
mempunyai:

(a)	 dewan kuliah yang selesa dan bersih dengan kapasiti yang 
dibenarkan dan hendaklah berpenyaman udara;

(b)	 alat siar raya (PA system) yang berfungsi dengan baik;

(c)	 kerusi dan meja yang mencukupi (sekurang-kurangnya kerusi 
yang mempunyai tempat untuk menulis);

(d)	 alat audio visual seperti pembesar suara, laptop, projektor, 
pointer, papan putih dan alat tulis;

(e)	 tempat solat yang selesa;

(f)	 tempat jamuan makan yang selesa; 

(g)	 tandas yang bersih dan selesa;

(h)	 kemudahan parkir yang mencukupi; 

(i)	 makan dan minum yang mencukupi;

(j)	 prasarana dan kemudahan yang mesra OKU.

Sekiranya berpindah tempat kursus, penganjur perlu memaklumkan 
secara bertulis kepada JAIN.

10.	TANGGUNGJAWAB PENGANJUR

Penganjur hendaklah mematuhi syarat-syarat yang berikut:

10.1	 pendaftaran peserta dibuat di luar dewan kuliah selewat-
lewatnya tiga puluh (30) minit sebelum sesi pertama kursus 
bermula;

10.2	 memulakan kursus dengan bacaan Ummu al-Kitab dan Asma 
al-Husna;

10.3	 meletakkan senarai nama peserta di atas meja penceramah;

10.4	 memberikan taklimat kepada peserta sebelum sesi pertama 
kursus dimulakan mengenai:

(a)	 peraturan-peraturan kursus;

(b)	 peraturan-peraturan peserta; 

(c)	 jadual kursus;

(d)	 sijil kursus; dan

(e)	 kemudahan-kemudahan yang disediakan di tempat kursus.

10.5	 menyediakan juruacara bagi mengendalikan penjalanan kursus;

10.6	 memastikan bahawa setiap kursus yang dianjurkan memenuhi 
keseluruhan kandungan MBKPI dalam masa 13 jam kredit;

10.7	 menyediakan dan memastikan penceramah menggunakan alat 
bantu mengajar, iaitu slaid dan video berkaitan MBKPI yang 
telah disediakan oleh JAKIM;

10.8	 memastikan bahawa peserta hadir pada setiap sesi kursus;

10.9	 memastikan bahawa peserta memakai pakaian yang kemas 
dan sopan iaitu:

(a)	 bagi lelaki - kemeja berlengan panjang, berseluar panjang 
atau baju Melayu dan berkasut

(b)	 bagi perempuan- pakaian yang menutup aurat

(c)	 tidak memakai seluar jeans / kemeja T/ blouse ketat / selipar

10.10	mengasingkan tempat duduk bagi peserta lelaki dan 
perempuan.

10.11	memastikan penyerahan sijil kursus kepada peserta dalam 
tempoh masa yang ditetapkan setelah peserta tamat kursus 
dan layak menerima sijil.

11.	LARANGAN KEPADA PENGANJUR

Mana-mana penganjur adalah dilarang untuk:
11.1	mencetak, mengedar atau menjual apa-apa borang permohonan 

kebenaran berkahwin atau borang-borang lain berkaitan urusan 
perkahwinan yang digunakan secara rasmi di mana-mana JAIN 
di Malaysia;  

11.2	mempromosi, mengiklan atau menyiarkan apa-apa aktiviti yang 
dijalankan oleh penganjur dengan menggunakan nama, gambar 
atau apa-apa bentuk representasi atau ekspresi yang melibatkan 
pihak MAIN, JAIN, JAKIM, orang kenamaan atau mana-mana 
orang lain, menerusi apa-apa cara, tanpa kebenaran secara 
bertulis daripada pihak tersebut atau undang-undang lain yang 
berkuat kuasa;

11.3	menayangkan video, memainkan kaset atau menggunakan apa 
jua cara bagi menggantikan penceramah yang tidak hadir; 

11.4	mengenakan bayaran tambahan melebihi kadar bayaran yuran 
kursus yang telah ditetapkan oleh JAIN;

11.5	memberi maklumat peribadi penceramah seperti nombor telefon 
kepada peserta kursus kecuali dengan kebenaran penceramah; 
dan

11.6	melakukan apa-apa tindakan yang bertentangan dengan 
kehendak MAIN, JAIN, JAKIM atau mana-mana pihak berkuasa 
agama Islam.

12.	TANGGUNGJAWAB PESERTA

Peserta hendaklah mematuhi syarat-syarat yang berikut:

12.1	 memberikan tumpuan semasa sesi Kursus Praperkahwinan 
Islam sedang berlangsung;

12.2	 sentiasa berada di tempat kursus semasa Kursus 
Praperkahwinan Islam diadakan;

12.3	 memakai pakaian yang kemas dan sopan iaitu:

(a)	 bagi lelaki- kemeja berlengan panjang, berseluar panjang 
atau baju Melayu dan berkasut

(b)	 bagi perempuan- sopan dan menutup aurat

(c)	 tidak memakai seluar jeans / kemeja T/ blouse ketat / selipar

12.4	 sentiasa menunjukkan budi pekerti yang baik terhadap mana-
mana penceramah dan peserta yang lain; 

12.5	 mengesahkan kehadiran dan membuat penilaian pada setiap 
sesi kursus;dan

12.6	 mematuhi arahan yang dikeluarkan oleh penganjur dan JAIN 
dari semasa ke semasa.

13.	LARANGAN KEPADA PESERTA

Mana-mana peserta adalah dilarang untuk:

13.1	 duduk bersebelahan dengan peserta yang berlainan jantina;

13.2	 merokok, makan, minum, berbual-bual dan tidur semasa sesi 
Kursus Praperkahwinan Islam berlangsung;

13.3	 menggunakan telefon bimbit semasa sesi Kursus 
Praperkahwinan Islam berlangsung;

13.4	 membawa peralatan yang tajam dan berbahaya;

13.5	 bergurau senda dan apa-apa kelakuan yang tidak sopan;

13.6	 menimbulkan kacau ganggu;

13.7	 bertanyakan soalan-soalan yang tidak sepatutnya kepada 
penceramah semasa sesi Kursus Praperkahwinan Islam 
sedang berlangsung;

13.8	 menyentuh personaliti tertentu dengan tujuan menghina atau 
mencaci atau merendah-rendahkan personaliti itu semasa sesi 
Kursus Praperkahwinan Islam sedang berlangsung; dan

13.9	 merakam audio, video sepanjang sesi Kursus Praperkahwinan 
Islam berlangsung serta menyebar dan menularkan di media 
sosial.

14.	PERMOHONAN SIJIL KURSUS

14.1	 Penganjur hendaklah mengemukakan permohonan untuk 
mendapatkan sijil kursus kepada JAIN/ KAGAT berserta 
laporan Kursus Praperkahwinan Islam yang mengandungi 
maklumat yang berikut:

(a)	 tarikh, tempat dan masa kursus dilaksanakan;

(b)	 senarai lengkap kehadiran peserta yang ditandatangani 
pada setiap sesi kursus;

(c)	 senarai penceramah berserta tandatangan bagi setiap sesi 
kursus; dan

(d)	 atur cara kursus.

14.2	 JAIN/ KAGAT boleh, sekiranya berpuas hati dengan maklumat 
yang dikemukakan oleh penganjur dan setelah fi bagi 
setiap keping sijil dibayar, menyerahkan sijil kursus kepada 
penganjur.

14.3	 Penganjur hanya dibenarkan untuk mengambil sijil kursus 
yang telah siap dicetak pada hari yang ditetapkan oleh JAIN/ 
KAGAT.

14.4	 Sijil kursus hanya sah apabila ditandatangani oleh:

(a)	Pengarah JAIN atau pegawai yang diberi kebenaran atau 
kuasa secara bertulis oleh Pengarah JAIN bagi kursus 
anjuran JAIN; dan

(b)	Ketua Pengarah KAGAT atau pegawai yang diberi 
kebenaran atau kuasa secara bertulis oleh Ketua Pengarah 
KAGAT bagi kursus anjuran KAGAT.

14.5	 Penganjur bertanggungjawab memastikan sijil kursus 
diserahkan kepada peserta dalam tempoh enam puluh hari 
(60) hari selepas kursus dan hendaklah memaklumkan secara 
bertulis kepada JAIN/ KAGAT sekiranya sijil kursus tidak 
dituntut atau tidak dapat diserahkan kepada peserta selepas 
tempoh tersebut.

15.	PENYERAHAN SIJIL KURSUS KEPADA PESERTA

15.1	Penganjur hendaklah menyerahkan sijil kursus kepada peserta 
yang mematuhi syarat-syarat yang berikut:  

(a)	menghadiri semua sesi Kursus Praperkahwinan Islam; 

(b)	memenuhi tiga belas (13) jam kredit selama dua (2) hari 
berturut-turut bagi keseluruhan sesi kursus; dan 

(c)	 mematuhi semua peruntukan yang dinyatakan di bawah 
Garis Panduan ini.

15.2	 Bagi peserta yang tidak menghadiri sepenuhnya sesi kursus 
dan tidak memenuhi jumlah jam kredit yang ditetapkan atas 
sebab-sebab tertentu, penyerahan sijil kursus hanya boleh 
dibuat setelah peserta itu selesai menggantikan sesi kursus 
yang tidak dihadirinya dan memenuhi jumlah jam kredit yang 
ditetapkan.

15.3	 Penganjur hendaklah memastikan bahawa penyerahan sijil 
kursus hanya dibuat kepada peserta itu sendiri atau kepada 
mana-mana wakil peserta yang diberi kebenaran secara bertulis 
oleh peserta dengan mengemukakan salinan kad pengenalan 
peserta.

16.	KEHILANGAN ATAU KEROSAKAN SIJIL KURSUS

16.1	 Mana-mana peserta yang kehilangan atau kerosakan sijil 
hendaklah memaklumkan kepada JAIN/KAGAT dan boleh 
memohon penggantian sijil kursus atau surat pengesahan 
hadir kursus kepada JAIN/KAGAT dengan membayar fi tidak 
melebihi RM20 (Ringgit Malaysia Dua Puluh).

16.2	 Mana-mana peserta yang sijilnya rosak, perlu menyerahkan sijil 
yang rosak berkenaan kepada JAIN/KAGAT berserta borang 
permohonan. 

16.3	 Pemohon perlu mengemukakan kepada JAIN/KAGAT maklumat 
yang disahkan seperti yang berikut:

(a)	 nama peserta; 

(b)	 no. kad pengenalan peserta;

(c)	 nama penganjur;

(d)	 tempat Kursus Praperkahwinan Islam yang telah dihadiri;

(e)	 tarikh Kursus Praperkahwinan Islam yang telah dihadiri; dan

(f)	 no. siri sijil kursus (Jika perlu).

16.4	 JAIN/KAGAT boleh, setelah dibayar fi yang ditetapkan, 
mengeluarkan sijil kursus atau surat pengesahan kepada 
peserta.

17.	PENGAMBILAN SIJIL KURSUS BAGI PENGANJUR YANG 
TAMAT OPERASI

Sekiranya penganjur telah menamatkan atau ditamatkan operasi 
perkhidmatannya, peserta perlu merujuk kepada JAIN bagi 
mendapatkan sijil kursus atau surat pengesahan kehadiran.

18.	TATACARA PERMOHONAN PENCERAMAH

18.1	 Permohonan Sijil Lantikan Penceramah MBKPI daripada JAKIM

18.1.1	JAIN boleh mengemukakan nama calon penceramah 
kepada JAKIM melalui Pengarah JAIN untuk mengikuti 
Kursus AsasTraining of Trainer (ToT) Penceramah MBKPI 
anjuran JAKIM.

18.1.2	Calon penceramah yang telah mengikuti Kursus Asas 
Training of Trainer (ToT) Penceramah MBKPI sepenuhnya 
akan diberikan sijil setelah selesai kursus dijalankan.

18.2	 Permohonan surat pelantikan daripada JAIN

18.2.1	Pemegang Sijil Lantikan Penceramah MBKPI daripada 
JAKIM boleh mengemukakan permohonan secara 
bertulis kepada Pengarah JAIN bagi mendapatkan 
surat pelantikan atau disenaraikan sebagai penceramah 
Kursus Praperkahwinan Islam di mana-mana negeri yang 
berkenaan; dan

18.2.2	JAIN boleh menarik balik atau membatalkan 
surat pelantikan mana-mana penceramah Kursus 
Praperkahwinan Islam yang gagal mematuhi Garis 
Panduan ini atau apa-apa arahan lain yang dikeluarkan 
oleh JAIN dari semasa ke semasa.

19.	SYARAT-SYARAT KELAYAKAN PENCERAMAH

19.1	Mana-mana orang layak menjadi penceramah Kursus 
Praperkahwinan Islam jika dia:

(a)	 seorang warganegara Malaysia
(b)	 berpegang kepada aqidah Ahli Sunnah Wal jamaah (ASWJ); 
(c)	 mempunyai ijazah yang diiktiraf atau mana-mana kelayakan 

yang diiktiraf JAKIM / JAIN sesuai dalam bidang yang 
berkaitan, mengikut mana-mana yang berkenaan; 

(d)	memiliki Sijil Lantikan Penceramah MBKPI daripada JAKIM 
setelah mengikuti Kursus Asas Training of Trainer (TOT) 
MBKPI; dan/ atau

(e)	memiliki surat perlantikan daripada JAIN.

19.2	Tertakluk perenggan 19.1

(a)	Mana-mana orang yang tidak memenuhi kelayakan 
sebagaimana yang dinyatakan di bawah perenggan 19.1 
(c) tetapi mempunyai kepakaran dan pengalaman yang luas 
dalam bidang yang berkaitan mengikut mana-mana yang 
berkenaan, boleh mengemukakan permohonan sebagai 
penceramah kepada JAIN;

(b)	Bagi tajuk ceramah yang berkaitan dengan:

i.	 Prosedur Perkahwinan
ii.	 Pembubaran Perkahwinan 

hendaklah disampaikan oleh Ketua Pendaftar, Pendaftar 
atau Pegawai yang sedang berkhidmat di JAIN, JKSM/N 
atau Pejabat Agama Islam Daerah (PAID).

(c)	 Bagi tajuk ceramah yang berkaitan dengan Pengurusan 
Kesihatan hendaklah disampaikan oleh Pengamal 
Perubatan atau Pembantu Perubatan yang diiktiraf oleh 
Kementerian Kesihatan Malaysia (KKM).

20.	LATIHAN

Penceramah yang telah dilantik hendaklah menghadiri kursus, latihan 
atau bengkel yang dianjurkan oleh JAKIM atau JAIN dari semasa 
ke semasa.

21.	TANGGUNGJAWAB PENCERAMAH

Penceramah hendaklah melaksanakan tanggungjawab yang berikut :

21.1	 menggunakan panduan MBKPI dalam penyampaian ceramah;

21.2	 menyampaikan ceramah tidak lebih daripada dua (2) slot 
pada setiap sesi kursus kecuali mendapat kebenaran Ketua 
Pendaftar Nikah Cerai dan Ruju’ (KPNCR) atau Pengarah 
JAIN;

21.3	 menggunakan peralatan yang telah disediakan oleh penganjur 
seperti pembesar suara, laptop, projektor dan lain-lain;

21.4	 tidak menyentuh isu-isu politik kepartian dan tidak 
menyinggung perasaan mana-mana pihak;

21.5	 tidak menggunakan bahasa yang kesat dan menjaga adab 
sopan dari segi bahasa dalam penyampaian;

21.6	 menggunakan laras Bahasa Malaysia yang sesuai dalam 
penyampaian; 

21.7	 memberikan penyampaian yang tidak bercanggah dengan 
dasar kerajaan dan undang-undang yang sedang berkuat 
kuasa di Malaysia;

21.8	 tidak menyentuh perkara khilafiah atau fahaman yang boleh 
menimbulkan kekeliruan dan perpecahan antara umat Islam;

21.9	 menyampaikan huraian berdasarkan akidah Ahli Sunah 
Waljamaah;

21.10	tidak merokok sepanjang Kursus Praperkahwinan Islam 
dijalankan;

21.11	menepati masa mula dan masa akhir ceramah mengikut jadual 
yang diberikan;

21.12	memastikan kehadiran peserta pada setiap sesi penyampaian;

21.13	berpakaian kemas, sopan, menutup aurat dan berkasut 
bersesuaian dengan program rasmi serta tidak memakai 
seluar jeans/ kemeja T/ blouse ketat/ selipar;

21.14	menggunakan pendekatan bimbingan dan interaktif dalam 
penyampaian; dan

21.15	sentiasa bersedia dari segi fizikal dan mental serta 
memberikan tumpuan yang penuh kepada sesi yang 
dikendalikan.

22.	PEMANTAUAN BERKALA

JAKIM dan JAIN bertanggungjawab mengawal dan memantau 
pelaksanaan Kursus Praperkahwinan Islam bagi memastikan 
penganjur, penceramah dan peserta mematuhi Garis Panduan ini 
atau apa-apa arahan yang dikeluarkan oleh JAIN dari semasa ke 
semasa.

23.	ADUAN DAN TINDAKAN

23.1	 Aduan

23.1.1	Aduan secara bertulis hendaklah dikemukakan 
kepada Pengarah JAIN atau KPNCR JAIN sekiranya 
penganjur atau penceramah didapati melakukan apa-
apa pelanggaran terhadap Garis Panduan ini. 

23.1.2	Setelah menerima aduan itu, Pengarah JAIN atau 
KPNCR JAIN hendaklah meneliti aduan itu dan 
menjalankan siasatan.

23.2	 Penggantungan permit penganjur atau surat pelantikan 
penceramah.

Pengarah JAIN boleh menggantung sementara permit 
penganjur atau surat pelantikan penceramah mengikut 
tempoh yang munasabah semasa siasatan dijalankan dan 
boleh melanjutkan tempoh penggantungan itu sehingga selesai 
siasatan.

23.3	Tindakan.	

23.3.1	Setelah siasatan dibuat di bawah perenggan 23.1.2, 
dan didapati bahawa penganjur atau penceramah telah 
melanggar Garis panduan ini, Pengarah JAIN boleh, 
menurut budi bicaranya, mengenakan tindakan selaras 

dengan Kuasa Pengarah JAIN di bawah perenggan 24 
Garis Panduan ini. 

23.3.2	Sekiranya Pengarah JAIN mendapati bahawa aduan 
tersebut tidak benar, Pengarah JAIN hendaklah 
membatalkan penggantungan permit penganjur atau 
surat pelantikan penceramah yang dibuat di bawah 
perenggan 23.2.

23.3.3	Permit penganjur atau surat pelantikan penceramah 
akan terbatal sekiranya penganjur atau penceramah 
telah disabitkan atas apa-apa kesalahan di bawah 
mana-mana undang-undang yang sedang berkuat 
kuasa. 

24.	KUASA PENGARAH JAIN

24.1	 Tertakluk kepada Garis Panduan ini, Pengarah JAIN hendaklah 
mengawal selia tatacaranya sendiri berhubungan dengan 
penjalanan siasatan ke atas apa-apa aduan.

24.2	 Bagi melaksanakan tindakan terhadap pelanggaran Garis 
Panduan oleh penganjur atau penceramah, Pengarah JAIN 
boleh:

(a)	mengeluarkan amaran bertulis kepada penganjur atau 
penceramah berkenaan; 

(b)	 menggantung permit penganjur dan/atau menggantung surat 
pelantikan penceramah selama enam (6) bulan dari tarikh 
disabitkan kesalahan;

(c)	 menghalang penganjur daripada menganjurkan kursus dan/
atau menghalang penceramah daripada menyampaikan 
ceramah di negeri yang berkenaan selama enam (6) bulan 
dari tarikh disabitkan kesalahan; atau

(d)	membatalkan permit bagi penganjur dan/atau membatalkan 
surat pelantikan penceramah.

25.	RAYUAN

25.1	mana-mana penganjur atau penceramah yang tidak berpuas hati 
terhadap keputusan di bawah perenggan 23.3 boleh membuat 
rayuan untuk memohon semakan semula kepada Pengarah 
JAIN; 

25.2	rayuan hendaklah dikemukakan dalam tempoh empat belas 
(14) hari dari tarikh penerimaan keputusan secara rasmi; dan

25.3	keputusan kepada permohonan semakan itu adalah muktamad. 

26.	PENGECUALIAN

Walau apapun perkara yang dinyatakan dalam Garis Panduan 
ini, Pengarah JAIN boleh mengecualikan mana-mana peruntukan 
yang dinyatakan dalam Garis Panduan ini jika difikirkan perlu dan 
munasabah.

27.	PEMBATALAN

Garis Panduan Pelaksanaan Kursus Praperkahwinan Islam 
Berdasarkan Modul Bersepadu Kursus   Praperkahwinan Islam 
(MBKPI) 2016 adalah dibatalkan.



LAMPIRAN

20

PANDUAN

PEMAKAIAN MODUL BERSEPADU KURSUS 
PRAPERKAHWINAN ISLAM DAN BUKU MEMASUKI GERBANG 

PERKAHWINAN

1.	 TUJUAN

Panduan ini bagi menjelaskan mengenai penyelarasan pemakaian 
Modul Bersepadu Kursus Praperkahwinan Islam (MBKPI) 
dan Buku Gerbang Perkahwinan dalam pelaksanaan Kursus 
Praperkahwinan Islam di seluruh Malaysia.

2.	 PENGENALAN

2.1	Modul Bersepadu Kursus Praperkahwinan Islam (MBKPI) 
telah digubal pada tahun 1996 dan dilaksanakan pada tahun 
1997. Pada tahun 2008, penambahbaikan kali kedua telah 
dibuat sebelum MBKPI Versi 3 dihasilkan pada tahun 2012. 
Pembaharuan dalam MBKPI Versi 4 ini dengan menambah 
baik isi kandungan slaid bergambar, video ringkas dan 
penghasilan dokudrama Lestari Pembangunan Kasih. MBKPI 
ini adalah salah satu daripada inisiatif yang diambil oleh 
Kerajaan Malaysia dalam usaha memberi ilmu awal rumah 
tangga kepada pasangan yang bakal berkahwin.

2.2	Pembangunan modul ini dilaksanakan secara menyeluruh 
melalui penglibatan tenaga pakar yang dilantik dalam bidang 
kepakaran yang telah dikenal pasti. Selain JAKIM dan 
JAIN, agensi lain yang turut memberi sumbangan dalam 
pembangunan modul MBKPI ialah Kementerian Kesihatan 
Malaysia (KKM) dan Agensi Kaunseling Kewangan Malaysia 
(AKPK).

LAMPIRAN A

3.	 PEMAKAIAN DAN PELAKSANAAN MODUL

3.1	JAIN hendaklah menerima pakai kandungan MBKPI tanpa 
sebarang pindaan dan dilaksanakan sama ada oleh JAIN atau 
penganjur kursus yang menerima permit dan berdaftar sahaja.

3.2	Modul ini disemak setiap lima (5) tahun oleh JAKIM. Semakan 
ini dibuat bersama dengan JAIN dan Jawatankuasa Penggubal 
Modul MBKPI.

4.	 TAJUK-TAJUK MODUL

Modul Bersepadu Kursus Praperkahwinan Islam (MBKPI) 
yang telah dikemas kini sebagai MBKPI Versi 4.0 Tahun 2018 
mengandungi 10 tajuk bersamaan dengan tiga belas (13) jam 
kredit seperti dalam jadual yang berikut:

BIL. TAJUK MODUL JUMLAH JAM KREDIT
1. Tasawwur Islam 11/2 jam (90 minit)

2. Perkahwinan 1jam (60 minit)

3. Prosedur Perkahwinan 1jam (60 minit)

4. Tanggungjawab Suami Isteri 11/2 jam (90 minit)

5. Komunikasi Suami Isteri 1jam (60 minit)

6. Pengurusan Kewangan 1jam (60 minit)

7. Pengurusan Kesihatan Keluarga 2 jam (120 minit)

8. Pengurusan Stress dan Konflik 11/2 jam (90 minit)

9. Pembubaran Perkahwinan 11/2 jam (90 minit)

10. Majlis Akad Nikah dan 
Walimatulurus 1jam (60 minit)

5.	 TEMPOH KURSUS

Kursus hendaklah dijalankan selama tempoh dua (2) hari berturut-
turut yang merangkumi tiga belas (13) jam kredit. 

6.	 PANDUAN JADUAL KURSUS 

Penganjur hendaklah melaksanakan kursus berdasarkan jadual 
yang ditetapkan seperti di bawah:

Hari

 1

Tasawwur 
Islam

Perkahwinan
Prosedur 

Perkahwinan
Tanggungjawab 

Suami Isteri
Komunikasi 
Suami Isteri

Hari 

2

Pengurusan 
Kewangan

Pengurusan 
Kesihatan 
Keluarga

Pengurusan 
Stres dan 

Konflik

Majlis Akad 
Nikah dan 

Walimatulurus

Pembubaran 
Perlahwinan

7.	 BUKU GERBANG PERKAHWINAN 

7.1	Pelaksanaan Kursus Praperkahwinan Islam ini juga mengguna 
pakai buku bertajuk Gerbang Perkahwinan terbitan JAKIM. 
Buku ini merupakan buku rujukan yang perlu diedarkan kepada 
peserta kursus.

7.2	Para peserta perlu dibekalkan dengan buku bertajuk Gerbang 
Perkahwinan terbitan JAKIM sebagai bahan bacaan kursus.

8.	 HAK CIPTA TERPELIHARA

Hak Cipta Modul Bersepadu Kursus Praperkahwinan Islam dan 
Buku Gerbang Perkahwinan ini adalah terpelihara. Mana-mana 
pihak tidak dibenarkan untuk mengeluar ulang mana-mana 
bahagian artikel atau isi kandungan modul ini dengan apa cara jua 
sama ada secara elektronik, fotokopi, mekanik, rakaman atau cara 
lain tanpa mendapat keizinan bertulis daripada JAKIM.

 PANDUAN
PEMANTAUAN PENGANJURAN KURSUS PRAPERKAHWINAN 

ISLAM

1.	 TUJUAN

Penyediaan panduan ini bertujuan untuk menyediakan tata 
cara kepada Jabatan Kemajuan Islam Malaysia (JAKIM) bagi 
mengadakan pemantauan bersama dengan Jabatan Agama Islam 
Negeri (JAIN) ke atas penganjuran Kursus Praperkahwinan Islam 
yang dilaksanakan secara menyeluruh di seluruh Malaysia melalui 
pemakaian Modul Bersepadu Kursus Praperkahwinan Islam 
(MBKPI).

2.	 PENGENALAN

2.1	Penganjuran Kursus Praperkahwinan Islam di Malaysia 
dilaksanakan melalui JAIN, sama ada oleh JAIN sendiri, agensi 
di bawah negeri atau syarikat swasta yang telah menerima 
permit oleh JAIN. Perbezaan ini tertakluk kepada bidang kuasa 
negeri masing-masing.

2.2	JAKIM bertanggungjawab menyediakan modul yang bersepadu 
untuk pemakaian di seluruh Malaysia, iaitu Modul Bersepadu 
Kursus Praperkahwinan Islam (MBKPI). Setiap penganjur, 
penceramah dan peserta perlu mematuhi kualiti pelaksanaan 
Kursus Praperkahwinan Islam yang telah dijelaskan dalam 
Garis Panduan Pelaksanaan Kursus Praperkahwinan Islam.

2.3	Bagi memastikan kepatuhan oleh penganjur, penceramah dan 
peserta Kursus Praperkahwinan Islam kepada pemakaian 
Garis Panduan tersebut, maka panduan ini disediakan selaras 
dengan Garis Panduan Pelaksanaan Kursus Praperkahwinan 
Islam.

LAMPIRAN B

3.	 OBJEKTIF

3.1	Memantau pelaksanaan Kursus Praperkahwinan Islam oleh 
penganjur kursus yang telah menerima permit atau kebenaran 
oleh JAIN agar mematuhi Garis Panduan yang ditetapkan;

3.2	Memastikan penyampaian yang berkualiti oleh penceramah 
berpandukan MBKPI.

3.3	Menyediakan laporan yang selaras seluruh Malaysia bagi 
menyediakan kualiti pelaksanaan Kursus Praperkahwinan 
Islam.

4.	 SASARAN PEMANTAUAN

4.1	Pemantauan ini dilaksanakan secara berkala sepanjang tempoh 
sah laku permit penganjur kursus. Perkara yang akan dipantau 
merangkumi penganjur, penceramah dan peserta seperti yang 
berikut:

i.	 Penganjur

(a)	 Permit/kebenaran penganjuran;

(b)	 Pemakaian MBKPI;

(c)	 Kepatuhan kepada jadual dan tempoh masa;

(d)	 Kualiti tempat penganjuran;

(e)	 Kemudahan fasiliti seperti tempat letak kenderaan, 
surau dan tandas;

(f)	 Kelengkapan bilik kuliah seperti alat siar raya, projektor 
dan sebagainya;

(g)	 Edaran Buku Gerbang Perkahwinan;

(h)	 Dokumentasi pentadbiran seperti resit, senarai nama 
peserta dan rekod lain yang berkenaan;

(i)	 Pematuhan terhadap aplikasi SPPIM (Bagi negeri-
negeri yang berkenaan); dan

(j)	 Etika pemakaian yang kemas, sopan dan menutup 
aurat.

ii.	 Penceramah

(a)	 Pematuhan terhadap pemakaian MBKPI dalam 
penyampaian;

(b)	 Pengurusan masa;

(c)	 Persediaan yang rapi;

(d)	 Penyampaian yang teratur dan berkesan;

(e)	 Bahasa yang mudah difahami dan sopan; 

(f)	 Pengetahuan yang baik mengenai tajuk;

(g)	 Metodologi latihan yang bersesuaian;

(h)	 Berkeupayaan menarik minat peserta;

(i)	 Menjawab persoalan dengan baik;

(j)	 Etika pemakaian yang kemas, sopan dan menutup 
aurat.

iii.	 Peserta

(a)	 Mematuhi masa;

(b)	 Sentiasa berada di dalam bilik kursus mengikuti modul 
semasa kursus dijalankan;

(c)	 Duduk secara berasingan mengikut jantina;

(d)	 Tidak merokok, makan, minum atau berbual-bual 
semasa kursus sedang berlangsung;

(e)	 Menjaga akhlak dan kesusilaan;

(f)	 Etika pemakaian yang kemas, sopan dan menutup 
aurat.

5.	 PEGAWAI PEMANTAU

Pegawai yang bertanggungjawab untuk melaksanakan pemantauan 
ialah Pegawai Hal Ehwal Islam, Penolong Pegawai Hal Ehwal Islam 
dan Pembantu Hal Ehwal Islam di Jabatan Kemajuan Islam Malaysia 
(JAKIM) dan Jabatan Agama Islam Negeri (JAIN) sama ada secara 
berpasukan atau berseorangan.

6.	 PERANAN DAN TANGGUNGJAWAB PEGAWAI PEMANTAU

6.1	Pegawai Pemantau hendaklah bertangungjawab untuk:

(a)	 melaksanakan lawatan pemantauan secara berkala mengikut 
jadual tarikh lawatan yang ditetapkan oleh penyelaras Kursus 
Praperkahwinan Islam di JAIN.

(b)	 membuat lawatan pemantauan/pemeriksaan setelah 
memaklumi pihak penganjur.

(c)	 memeriksa kemudahan fasiliti dan persekitaran bilik kuliah.

(d)	 memeriksa dokumentasi serta sistem rekod dan fail yang lain 
serta memastikan pematuhan terhadap aplikasi SPPIM (bagi 
negeri-negeri yang terlibat).

(e)	 Membuat pemerhatian ke atas penyampaian oleh penceramah 
Kursus Praperkahwinan Islam terhadap pematuhan kepada 
Modul Bersepadu Kursus Praperkahwinan Islam (MBKPI) 
dan etika lain ketika kursus dijalankan.

(f)	 Membuat pemerhatian ke atas peserta kursus.

(g)	 Mengisi borang pemantauan yang telah ditetapkan dalam 
aplikasi SPPIM bagi negeri yang berkenaan dan pengisian 
secara manual bagi negeri yang lain.

(h)	 Menyediakan laporan pemantauan sekurang-kurangnya 
empat belas (14) hari bekerja selepas tarikh pemeriksaan 
dan pemantauan dilaksanakan serta mengemukakan laporan 
tersebut kepada Jabatan Agama Islam Negeri (JAIN).

6.2	JAIN perlu mengemukakan salinan laporan pemantauan tersebut 
setiap tahun kepada JAKIM untuk tujuan rekod dan dokumentasi.

7.	 TATACARA PEMANTAUAN

Pemantauan dilaksanakan secara lawatan dan pemeriksaan 
ke tempat penganjuran kursus ketika kursus sedang dijalankan 
oleh pegawai pemantau. Tanggungjawab JAIN dan JAKIM dalam 
tatacara pemantauan adalah seperti yang berikut:

(a)	 JAIN mengesyor dan menyediakan jadual pemantauan secara 
berkala, sekurangnya-kurangnya satu (1) kali sepanjang tempoh 
sah laku permit penganjur.

(b)	 JAKIM boleh mengemukakan permohonan kepada JAIN 
sekiranya perlu untuk hadir ke negeri bagi mengadakan 
pemantauan secara rawak bagi penganjur yang dikenal pasti 
sekurang-kurangnya satu (1) kali bagi setiap negeri dalam 
tempoh setahun.

(c)	Pemantauan perlu dilaksanakan dengan menggunakan format 
Borang Pemantauan yang telah disediakan.

(d)	Pemantauan dilaksanakan secara berpasukan oleh tiga (3) 
orang panel yang telah dilantik oleh Pengarah JAIN/KPNCR.

8.	 PROSES KERJA

TANGGUNGJAWAB TINDAKAN

Pengarah JAIN / KPNCR Mempengerusikan mesyuarat di 
peringkat JAIN bagi tujuan:

(i)	 Kenal pasti penganjur Kursus 
Praperkahwinan Islam.

(ii)	 Sediakan jadual lawatan 
pemantauan, Pegawai Pemantau 
dan arahan kerja.

Pegawai Penyelaras 
/ Penolong Pegawai 
Penyelaras 
Praperkahwinan Islam 
JAIN

Membuat persediaan untuk menjalankan 
pemantauan:

(i)	 Melantik Pegawai Pemantau.
(ii)	 Menyusun jadual Pegawai 

Pemantau. 
(iii)	Menghantar salinan jadual 

pemantauan kepada JAKIM.

Pegawai Unit 
Praperkahwinan Islam 
JAKIM

Mengemukakan permohonan untuk 
mengadakan pemantauan bersama 
dengan JAIN kepada Pengarah JAIN/
KPNCR.

TANGGUNGJAWAB TINDAKAN

Pegawai JAIN/ Pegawai 
JAKIM

Melaksanakan lawatan dan 
pemantauan:

(i)	 Pemantauan mengikut jadual yang 
ditetapkan.

(ii)	 Memaklumkan kepada JAIN 
dan penganjur sebelum turun 
ke lapangan untuk menjalankan 
pemantauan.

(iii)	Mengisi laporan pemantauan 
dalam aplikasi SPPIM bagi negeri 
yang berkenaan atau borang 
berkenaan secara manual.

(iv)	Mengemukakan laporan kepada 
Penyelaras KPPI.

Pegawai Penyelaras 
Praperkahwinan Islam 
JAIN

Mengemukakan laporan kepada 
Pengarah JAIN/ KPNCR.

(i)	 Menerima laporan darpada 
pegawai pemantau dan 
seterusnya meneliti dan 
menyemak laporan.

(ii)	 Kompilasi salinan laporan 
pemantauan dihantar kepada 
Pengarah Bah. KSK JAKIM untuk 
rekod dan dokumentasi secara 
tahunan.

Pegawai Unit 
Praperkahwinan Islam 
JAKIM

Analisa dan menyediakan laporan 
tahunan keseluruhan negeri.

9.	 CARTA ALIR PEMANTAUAN Tanggungjawab

Pengarah 
JAIN/KPNCR

KPNCR

Penyelaras 
Praperkahwinan 

Islam JAIN

Pegawai Unit 
Praperkahwinan 

Islam JAKIM

Pegawai Pemantau

Penyelaras 
Praperkahwinan 

Islam di JAIN

Pegawai Unit 
Praperkahwinan 

Islam JAKIM

Mempengerusikan mesyuarat di peringkat JAIN 
bagi tujuan:
(i)	 Kenal pasti penganjuran kursus 

Praperkahwinan Islam.
(ii)	 Sediakan jadual lawatan pemantauan, 

pasukan pemantau dan arahan kerja

Melantik Pegawai Pemantau

Menyediakan laporan pemantauan dan 
mengemukakannya kepada Penyelaras KPPI.

Menyusun jadual Pegawai Pemantau

Menghantar salinan jadual pemantauan kepada 
JAKIM.

Melaksanakan lawatan dan pemantauan.

Menghantar kompilasi laporan tahunan kepada 
Pengarah Bah. KSK, JAKIM.

Analisa dan Penyediaan laporan tahunan bagi 
keseluruhan negeri.

Mengemukakan permohonan untuk mengadakan 
pemantauan bersama dengan JAIN kepada 
Pengarah JAIN/KPNCR.

10.	PELAPORAN

Laporan pemantauan perlu disediakan sama ada secara online 
melalui Sistem Pengurusan Perkahwinan Islam Malaysia (SPPIM), 
iaitu www.sppim.gov.my atau borang manual. Laporan asal 
hendaklah disimpan di JAIN masing-masing dan salinan dalam 
bentuk kompilasi tahunan dihantar kepada Pengarah, Bahagian 
Keluarga, Sosial dan Komuniti (KSK), JAKIM.

11.	PENUTUP

Pemantauan terhadap penganjuran Kursus Praperkahwinan 
Islam perlu dilaksanakan bagi memastikan kepatuhan penganjur 
kepada Garis Panduan Pelaksanaan Kursus Praperkahwinan 
Islam di Malaysia. JAKIM sebagai penyedia Modul Bersepadu 
Kursus Praperkahwinan Islam (MBKPI) bertanggungjawab bagi 
memastikan modul ini dilaksanakan secara efektif dan memberi 
manfaat yang menyeluruh kepada peserta kursus.

CARTA ALIR PROSES PERMOHONAN PERMIT ATAU KEBENARAN 
PENGANJURAN KURSUS PRAPERKAHWINAN ISLAM

KEMUKA PERMOHONAN KE JAIN
(Pemohon perlu mengemukakan 
permohonan ke JAIN bersama 

dokumen yang lengkap)

Borang-borang permohonan 
yang perlu dikemukakan:

i.	 Salinan kad pengenalan 
pemohon yang disahkan ;

ii.	Salinan sijil pendaftaran 
syarikat atau organisasi yang 
disahkan;

iii.	profil syarikat atau organisasi; 

iv.	kertas Cadangan Penganjuran 
Kursus Praperkahwinan Islam; 
dan,

v.	apa-apa dokumen lain yang 
difikirkan perlu atau sesuai 
manfaat bagi permohonan.SEMAKAN LOKASI 

PENGANJURAN KURSUS

KELULUSAN PENGARAH JAIN
(Pemohon perlu membayar fi tidak 

melebihi RM500.00 bagi setiap 
tempat kursus)

Semakan dokumen

Tidak Lengkap

Lengkap

LAMPIRAN C

CARTA ALIR PERMOHONAN PENGANJURAN KURSUS SECARA 
KERJASAMA ATAU KURSUS DI LUAR NEGARA

KEMUKA PERMOHONAN SECARA 
BERTULIS KE JAKIM / JAIN
(Permohonan dikemukakan 

sekurang-kurangnya tiga puluh (30) 
hari sebelum)

JAKIM 
memanjangkan 

kepada JAIN

 MESYUARAT
 PENYELARASAN ANTARA

JAKIM DAN JAIN

JAIN MENGELUARKAN 
KEBENARAN 

PENGANJURAN KURSUS

PELAKSANAAN 
KURSUS

 KEMUKA LAPORAN
KURSUS

JAIN 
memaklumkan 
kepada JAKIM

Permohonan 
ke JAIN

Permohonan 
ke JAKIM

LAMPIRAN D

CARTA ALIR PROSES PENYERAHAN SIJIL KURSUS KEPADA 
PESERTA YANG TELAH TAMAT KURSUS

PESERTA HADIR 
KURSUS

PESERTA TAMAT 
KURSUS

 PENYERAHAN
 SIJIL KEPADA

PESERTA

Syarat-syarat kelayakan 
penyerahan Sijil Kursus 
Praperkahwinan Islam:

i.	 Menghadiri semua sesi 
Kursus Praperkahwinan 
Islam;

ii.	Memenuhi tiga belas (13) 
jam kredit selama dua 
hari berturut-turut bagi 
keseluruhan sesi kursus; dan

iii.	Mematuhi semua peruntukan 
yang dinyatakan di bawah 
Garis Panduan ini.

PENGANJUR 
BERURUSAN 

DENGAN JAIN BAGI 
MENDAPATKAN SIJIL 

PESERTA

Tidak Layak
SEMAK

Layak

LAMPIRAN E

CARTA ALIR PROSES PEMANTAUAN PELAKSANAAN KURSUS 
PRAPERKAHWINAN ISLAM OLEH JAKIM BERSAMA JAIN

LANTIKAN PEGAWAI PEMANTAU
(KPNCR akan melantik pegawai 

pemantau di peringkat JAIN)

 JAKIM KEMUKA PERMOHONAN
 BAGI MELAKSANAKAN

 PEMANTAUAN DI NEGERI

JAIN MENGELUARKAN 
KEBENARAN

(JAIN akan mengeluarkan kebenaran 
kepada JAKIM bagi melaksana 

pemantauan di Negeri)

MELAKSANA LAWATAN 
DAN PEMANTAUAN

 PENYEDIAAN LAPORAN
PEMANTAUAN

LAMPIRAN F



LAMPIRAN G

    KERAJAAN MALAYSIA 
 

PEKELILING PERBENDAHARAAN BIL. 2 TAHUN 2005 
 
Semua Ketua Setiausaha Kementerian 
Semua Ketua Jabatan Persekutuan 
YB Setiausaha Kerajaan Negeri 
Semua Ketua Pengurusan Badan Berkanun 
Semua Ketua Pengurusan Pihak Berkuasa Tempatan 
 
 

PERATURAN MENGENAI KADAR-KADAR DAN SYARAT-SYARAT 
BAYARAN SAGUHATI KEPADA PENSYARAH/PENCERAMAH DAN 

FASILITATOR SAMBILAN 
 

 Tujuan Pekeliling ini adalah untuk memaklumkan peraturan dan kadar baru 
mengenai bayaran saguhati kepada pegawai Kerajaan yang memberi syarahan/ceramah 
secara sambilan atau menjadi fasilitator sambilan dalam kursus/bengkel/majlis rasmi yang 
dianjurkan oleh Kementerian/Jabatan.  Peraturan ini adalah bagi menggalakkan 
perkongsian maklumat, pengurusan pengetahuan dan pembinaan kapasiti modal sumber 
manusia ke arah penambahbaikan sistem penyampaian perkhidmatan yang cekap dan 
berkesan. 
 
2. Semua pegawai tetap, kontrak, sementara, sambilan dan sangkut yang memberi 
syarahan/ceramah sambilan atau menjadi fasilitator sambilan adalah layak dibayar 
saguhati atas kadar seperti berikut: 
 

Kadar Bayaran Saguhati Kumpulan 
Perkhidmatan Pensyarah/Penceramah 

Sambilan 
Fasilitator Sambilan 

Had Maksimum 
Sebulan 

Kumpulan Pengurusan 
Tertinggi 

RM300.00 sejam RM100.00 sejam 

Kumpulan Pengurusan & 
Profesional Gred 53 & 54 

RM200.00 sejam RM100.00 sejam 

Kumpulan Pengurusan & 
Profesional Gred 45 - 52 

RM150.00 sejam RM90.00 sejam 

Kumpulan Pengurusan & 
Profesional Gred 41 - 44 RM120.00 sejam RM80.00 sejam 

Kumpulan Sokongan RM80.00 sejam RM60.00 sejam 

Tidak melebihi ½ 
daripada gaji 

bulanan pegawai 

3. Kelayakan bayaran saguhati ini adalah tertakluk kepada syarat-syarat berikut: 
 

(i) pegawai yang memberi syarahan/ceramah atau dilantik sebagai fasilitator 
hendaklah mendapat kelulusan daripada Ketua Jabatannya; 

 
(ii) memberi syarahan/ceramah atau menjadi fasilitator bukan merupakan 

sebahagian daripada tugas rasmi pegawai; 
 

(iii) pegawai dari unit/institusi latihan/pengajian, maktab/institusi perguruan 
dan sekolah di mana tugas memberi syarahan/ceramah adalah sebahagian 
daripada tugas mereka, bayaran saguhati boleh dibayar sekiranya 
kursus/bengkel/majlis rasmi bukan dianjurkan dan bukan merupakan 
program jabatan/institusi/maktab/sekolah yang sama;  

 
(iv) urusetia yang memberi syarahan/ceramah atau menjadi fasilitator dalam 

program yang dianjurkannya tidak layak bayaran saguhati di bawah 
Pekeliling ini; 

 
(v) bayaran saguhati boleh diberi mengikut kadar setengah jam bagi setiap 

setengah jam yang genap sekiranya waktu syarahan/ceramah yang 
ditetapkan oleh penganjur kursus/bengkel/majlis rasmi melebihi satu jam; 
dan     

 
(vi) pensyarah/penceramah/fasilitator sambilan yang diberikan cenderamata 

adalah tidak layak dibayar saguhati di bawah Pekeliling ini. 
 
4. Dengan berkuatkuasanya Pekeliling ini, Pekeliling Perbendaharaan Bil. 5 Tahun 
1995 dan Surat Pekeliling Perbendaharaan Bil. 1 Tahun 1996 adalah dibatalkan. 
 
5. Tertakluk kepada penerimaannya oleh pihak berkuasa masing-masing, peruntukan 
Pekeliling ini dipanjangkan kepada semua Perkhidmatan Negeri, Badan Berkanun 
Persekutuan/Negeri dan Pihak Berkuasa Tempatan. 
 
6. Pekeliling ini berkuat kuasa pada 1 September 2005. 
 
Sekian, Terima Kasih 
 

“BERKHIDMAT UNTUK NEGARA” 
 

Saya yang menurut perintah, 
 

 
 

(Dato’ Izzuddin Bin Dali) 
Ketua Setiausaha Perbendaharaan 
16 Ogos 2005 
 
s.k. Ketua Setiausaha Negara 
 Akauntan Negara Malaysia 
 Ketua Audit Negara 

